
	ЗАХИДАЛ 41

	 

	ТАН УЛСЫН ҮЕИЙН ХЯТАДЫН ХӨГЖИЛТ

	 

	1932 оны тавдугаар сарын 7

	 

	Хятадын Хан улс, тэнд буддизм дэлгэрсэн, ном хэвлэдэг болсон түүнчлэн шалгалтын систем тогтоож төрийн түшмэдийг шалгаруулан томилдог байсан тухай би чамд нэгэнт ярьсан билээ. Манай эриний гуравдугаар зууны үед Хан улсын эзэмшил дуусаж, эзэнт улс гурав хуваагджээ. Тийнхүү түүхэнд нэрлэдгээр Гурван улсын үе хэдхэн зуун жил тогтнон байгаад дараа нь Хятад улс Тан улс хэмээн нэрлэгдэх нэг хүчирхэг улс болон нэгджээ. Энэ бол долоодугаар зууны эхэн үе байлаа. 

	Умар зүгээс татаарууд довтолсоор байсан тархай бутархай тэр үед ч Хятадын соёл, урлаг мөхөөгүй юм. Гоё сайхан зураг зурдаг, том номын сангуудтай байсан гэдэг мэдээ ч бий. Энэтхэг өөрийн нарийн хийцийн нэхмэл, бусад бараа таваар төдийгүй, үзэл санаа шашин, урлагаа тийш нь нэвтрүүлсээр байжээ. Энэтхэгээс Буддын шашны олон төлөөлөгч тийш очиж тэд энэтхэгийн урлагийн уламжлалыг мөн аваачиж байв Энэтхэгийн гар урчууд, уран зураачид ч Хятадад очиж байсан байж болох юм. Буддизм хийгээд шинэ үзэл санаа Энэтхэгээс нэвтрэн орж байсан нь Хятадад асар их нөлөө үзүүлсэн ажгуу. Хятад тэр үед нэн эрт үеийнхээ адил өндөр соёл иргэншилтэй орон байсан нь мэдээж. Тийм болохоор энэ нь Энэтхэгийн шашин, үзэл санаа, урлаг хоцрогдсон оронд нэвтрэн орж, түүнийг өөртөө дагуулсан гэсэн үг биш юм. Тэр нь Хятадад нэвтрэн ороод тэндхийн эртний урлаг болон сэтгэлгээний аргатай мөргөлджээ. Мөргөлдсөний үр дүнд хоёр соёлын аль. алинаас нь ялгаатай, энэтхэгийнх ихээхэн холилдсон, тэгэхдээ хятад үндсэн дээр бүрэлдэн тогтсон уг чанартаа хятадын шинэ соёл бий болсон байна. Тийнхүү Энэтхэгийн оюуны урсгал нэвтрэн орсон явдал Хятадын уран сайхны болон оюуны амьдралд урагштай түлхэц болжээ. 

	Үүний нэгэн адил буддизм, энэтхэгийн урлаг үзэл санаагаа цааш нь дорно зүгт, Солонгос, Японд дэлгэрүүлж байжээ. Тэгж нэвтэрсэн явдал тэдгээр оронд ямар нөлөө үзүүлснийг харахад сонин байдаг. Орон бүр буддизмыг өөрсдийн сэтгэлгээнд нийцүүлэн хүлээн авчээ. Жишээ нь буддизм хэдийгээр Хятад, Японд хөгжин дэлгэрсэн ч гэсэн тэдгээрийн аль алинд нь өөр хэлбэртэй, тэр хоёр хэлбэрийн алин нь ч Энэтхэгээс дамжин очсон тэр буддизмаас олон зүйлээр ялгаатай болсон байж болох юм. Урлаг ч гэсэн ялгаагүй янз бүрийн оронд янз бүрийн дүрсийг олж олон янзын хэлбэрээр тодорч байдаг. 

	Орчин үеийн энэтхэгийнхэн бид гоо сайхан ба урлагийг нэгэнт мартжээ. Бид агуу гайхамшгийн тоо сайхан зүйлийг эс бүтээсээр удаж байгаа төдийгүй, бидний олонх нь гоо сайхныг үнэлэх чадвараа ч нэгэнт алджээ. Ер нь ч эрх чөлөөгөө алдсан оронд гоо сайхан ба урлаг хэрхэн хөгжин цэцэглэх билээ дээ! Тэр нь дарлагдал, эрх чөлөөгүйн харанхуй мананд унтран бөхжээ. Гэвч эрх чөлөөний совингийн үзүүрт гоо сайхны тухай бидний сэтгэлгээ аажмаар сэрж эхэлж байна. Эрх чөлөөгөө олсон цагт манай оронд урлаг, гоо сайхан гайхамшигтайяа сэргэн мандахыг чи харах болно, тэгээд тэр нь бидний гэр орон, манай хотууд, манай ахуйд шингэсэн муу муухай бүхнийг арчин цэвэрлэх болно гэдэгт би итгэнэм. Энэтхэгийг бодвол Хятад, Япон илүү аз завшаантай юм, тэд гоо сайхныхаа сэтгэлгээг одоо хүртэл ямар нэг хэмжээгээр хадгалсаар иржээ. 

	Буддизм Хятадад дэлгэрэхийн хэрээр энэтхэгийн буддын шашинтнууд лам хуврагууд хятадад улам олноороо очиж, хятадын гэлэнгүүд ч Энэтхэг болон бусад оронд их очих болжээ. Би чамд Фа Сяны тухай ярьж байсан. Хуэй Шэн гэгч нэртэй хятадын нэг лам дорнодын тэнгисүүдийг туулан аялсан тухай сонирхолтой үлгэр байдаг. Тэр хүн 499 онд Хятадын нийслэлд очоод, Хятадаас зүүн тийш олон мянган милийн цаана орших Фо Сан гэгч оронд очлоо хэмээн ярьжээ. Хятад ба Японоос зүүн тийш Номхон далай л байдаг болохоор Хуэй Шэн бүр далайн чанад гарсан байж ч болох юм. Тэгээд тэр үед эртний соёл иргэншилтэй байсан Мексик оронд очсон байж ч болох юм. 

	Буддизм Хятадад амжилттай дэлгэрч байгааг сонирхох болсон энэтхэгийн буддизмын тэргүүн хамба лам Бодидарма (энэ бол түүний нэр ч байж болно, цол ч байж болно) Өмнөд Энэтхэгээс тэнгисээр Кантон ба Хятадыг зүглэн явжээ. Буддизм Энэтхэгт ч аажмаар суларч байсан учир тэр явах хэрэгтэй болсон байж ч болох билээ. Тэр нэгэнт хижээл болсон үедээ, 526 онд тийш явжээ. Түүнтэй хамт болон түүнээс хойш Хятад руу бусад олон лам нар явж байв. Тэр үед зөвхөн хятадын ганц Лоян мужид энэтхэгийн гурван мянга гаруй лам арван мянга гаруй энэтхэг гэр бүл байсан гэж ярьцгаадаг юм. 

	Удалгүй Энэтхэгт буддизмын шинэ сэргэн мандалтын үе эхэлсэн байна. Буддагийн төрсөн нутаг, ариун судар оршсон орны хувьд Энэтхэг орон буддаг шүтэгчдийн сонирхлыг татсаар байсан юм. Гэвч буддизм бодвол Энэтхэгт тийм ч өндөр нэр хүндтэй байгаагүй биз, тэгээд Хятад улс буддизмын тэргүүлэх орон болсон байна. 

	Тан улсыг 618 онд Гао˗цзу гэдэг эзэн хаан үндэслэн байгуулжээ. Тэрээр нийт Хятадыг нэгтгээд зогсоогүй, өмнө зүгтээ Аннам ба Камбож хүртэл өрнө зүгт бүр Перс хүртэл асар уудам нутаг дээр ноёрхлоо тогтоосон байв. Солонгосын хагас мөн энэ хүчирхэг эзэнт улсын бүрэлдэхүүнд багтаж байжээ. Соёлтой үзэсгэлэнтэй сайхнаараа Дорнод Азид алдаршсан Снань˗фу хот эзэнт улсын нийслэл нь болж байв. Түүний урлаг, гүн ухаан, соёл иргэншлийг судлахын тулд Японоос болон эрх чөлөөтэй байсан Өмнөд Солонгосоос элчин, төлөөлөгчид тэнд хүрэлцэн ирдэг байлаа. 

	Тан улсын хаад гадаад худалдаа хийгээд харь орны жуулчдыг дуртайяа хүлээн авдаг байжээ. Хятадад хүрэлцэн ирсэн буюу ирж суурьшсан гадаадынханд зориулсан тусгай хууль гаргаж тэднийг аль болохоор өөрсдийнх нь заншлын дагуу шийтгэдэг байлаа. Манай эриний 300 оны орчимд Өмнөд Хятадад Кантоны ойролцоо ялангуяа арабууд маш олноороо ирж суурьшсан байв. Энэ бол исламын үүсэхээс өмнө, өөрөөр хэлбэл зөнч мэргэн Мухаммедийн мэндлэхээс өмнө үе байв. Тэрхүү арабууд тэнгисийн чанад худалдаа хөгжүүлэхэд тус дөхөм үзүүлж, уг худалдаа хийхэд арабуудын ч, хятадын ч хөлөг онгоцнуудыг ашигладаг байжээ. 

	Хятадад улс орныхоо хүн амын тоог мэдэхийн тулд оршин суугчдынхаа тоог гаргах, өөрөөр хэлбэл хүн амын тооллого явуулах эрт дээр үеэс тогтсон журамтай байсныг чи мэдээд лав гайхах байх. Бүр манай эриний 156 онд хүн амын тооллого явуулж байжээ. Тэр бол Хан улсын үе байсан нь мэдээж. Тооллогыг хүн хүнээр биш, гэр бүлээр тоолдог байв. Нэг өрх тутам дунджаар таван хүнтэй гэж үзэж байв. Тэр тооллого ёсоор манай эриний 156 онд Хятадын хүн ам барагцаалбал тавин сая болж байжээ. Тэр бол нэг их нарийн тоолох арга биш байсан нь мэдээж боловч Өрнөдөд бол хүн амын тооллого цоо шинэ үзэгдэл байсныг чи сана л даа. Америкийн Нэгдсэн Улсад анхны хүн амын тооллого нэг зуун тавь орчим жилийн өмнө л болсон шиг санагдаж байна. 

	Хятадад Тан улс бий болсон эхний үед христос ислам гэсэн хоёр өөр шашин үүсжээ. Өрнөдөд өөрийгөө ландрамын еретик урсгал хэмээн нэрлэж байгаад хөөгдсөн христос шашны тэр бүлэг хятадад нэвтрэн орж иржээ. Тэр нь өөрийгөө несторианчууд хэмээн нэрлэж байв. Христос шашны бүлэглэлийн хооронд тэмцэл маргаан болж байсан гэж би чамд үүний өмнө бичсэн. Тийм нэг маргаан болсны дараа ромын сүм несторианчуудыг хөөн зайлуулсан байна. Гэвч тэд Хятад, Перс хийгээд Азийн бусад олон оронд очиж шургалжээ. Тэд бас Энэтхэгт хүртэл ирж зарим амжилт олж байв. Гэвч хожим нь тэд христосын бусад урсгал мөн исламд залгиулж бараг юу ч үгүй болсон билээ. Бид өнгөрсөн жил очиж байсан Өмнөд Энэтхэгийн нэг сууринд несторианчуудын жижиг бүлэг байхыг хараад би гайхаж байсан юм. Чи түүнийг санаж байна уу? Тэдний тэргүүн лам биднийг урьж цай уулгаж байсан шүү дээ. Их сайн өвгөн байсан даа. 

	Христос шашин Хятадад арай удаан шиг нэвтэрсэн юм. Харин ислам шашин маш түргэн нэвтэрчээ. Несторианчуудаас хэдэн жилийн өмнө бүр зөнч мэргэн Мухаммедийн амьд байх үед тэнд нэвтэрчээ. Хятадын эзэн хаан мусульман ба несторианчуудын элчин нарыг хоёулыг нь дуртайяа хүлээн авч үгийг нь сонсжээ. Эзэн хаан тэдний санаа бодлыг ойлгож, тэдэнд ивээл үзүүлж байсан боловч тал тохой татахгүй байв. Кантонд лалын шашны сүм барихыг Арабуудад зөвшөөрсөн байна. Одоо хүртэл хэвээр байгаа тэр сүм бол мянга гурван зуун жилийн өмнө баригдсан дэлхий дээр хамгийн эртний сүмийн нэг мөн. 

	Тан улсын эзэн хаад бас христосын сум, хийд байгуулахыг зөвшөөрч байжээ. Хятадын юманд хүлцэнгүй чанар, Европын хүлцэлгүй чанар хоорондоо мөн ч гайхалтай тэс өөр шүү. 

	Арабчууд цаас хийх урлагийг хятадуудаас сураад дараа нь Европынхонд сургасан гэж ярилцдаг. 751 онд Туркестанд, Дундад Азид хятадууд ба арабын мусульманчуудын хооронд ширүүн тулалдаан болжээ. Арабчууд олон хятад хүн олзлон авсан бөгөөд олзлогдсон тэр хүмүүс хожим нь цаас хийх аргыг тэдэнд зааж сургажээ. 

	Тан улсын хаанчлал 907 он хүртэл гурван зуун жил тогтсон юм. Тэрхүү гурван зуун жил бол соёлын өндөр төвшинд хүрээд зогсоогүй, мөн нийт ард түмэн нь аз жаргалтай, дээд зэргийн аж амьдралтай, ер нь Хятадын түүхийн гайхамшигтай сайхан үе байсан гэж зарим хүн үздэг байна. Өрнөдөд бүр хожим мэдэх болсон олон юмсыг хятадууд бүр тэр үед мэдэж байв. Цаасны тухай би нэгэнт ярьсан билээ. Тэд бас дарь хийдэг байлаа. Хятадууд инженерийн ажилд сайн бөгөөд ер нь тэд бараг бүх салбарын талаар Европоос түрүүлсэн байв. Тэгвэл тэд урагш тийм их хол ахисан мөртөө яагаад тэр давуу байдлаа хадгалан, нарийн шинжлэх ухааны талаар ч, нээлтүүдийн талаар ч Европоос түрүүлж чадсангүй вэ? Гэвч залуу хүн хөгшин хүнийг гүйцэж түрүүлэхийн нэгэн адил Европ аажмаар хятадуудыг гүйцэж, төдхөн наад зах нь хэд хэдэн зүйлийн талаар урагш түрүүлэн гарчээ. Үндэстнүүдийн түүхэнд яагаад тийм явдал гардаг вэ гэдэг бол гүн ухаантны сэтгэн бодвол зохих маш хүнд асуудал юм. Чи хараахан энэ асуудалд санаа зовсон гүн ухаантан болж амжаагүй байгаа хойно би ч гэсэн тэр талаар санаа зовшгүй. 

	Тэр үеийн Хятадын сүр хүчин, урлаг ба соёл иргэншлийн хөгжлөөр Хятадтай эн зэрэгцэн байсан Азийн бусад хэсэгт нөлөөлөхөд нь их тус дөхөм болсон нь маргаангүй билээ. Гуптүүдийн эзэнт улс унасны дараа Энэтхэгийн гэрэл гэгээ нэг их тодрохоо больсон ажуу. Хятадын хөгжил дэвшил, соёл иргэншил тэднийг хэт хээнцэр, хөнгөн хялбар, санаа амарлингуй байдалд хүргэсэн нь лавтай. Төр улс нь хээл хахуульд идэгдэж, улмаар тэр нь хүнд хүчир алба татвар авахад зайлшгүй хүргэж байв. Тийм болохоор Тан улсын ноёрхлоос уйдсан ард түмэн түүнийг эцэс болгосон байна. 

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

